
Fitsaohana

Fitsaohana
Ry sakaiza malala isany,

Rehefa avy niresaka momba ny Fanasàn’ny Tompo tamin’ireo taratasy teo aloha isika, dia te-hidinika aminareo momba ny fitsaohana indray aho izao. Marina fa tena mifamatotra amin’ny Fanasàn’ny Tompo izany, nefa tsy mitovy. Ny fanaovana ny Fanasàn’ny Tompo, araka ny anehoan’ny Soratra Masina azy, dia mitondra antsika ho amin’ny fivavahana, nefa tsy izany no fitsaohana.

Inona no atao hoe fitsaohana? Mety ho azontsika lazaina hoe mari-panajana omentsika an’Andriamanitra noho ny maha-Izy Azy sy araka ny fandraisan’ireo izay mivavaka aminy Azy. Ny teny hebreo ampiasaina matetika ao amin’ny Testamenta Taloha ilazana io “fitsaohana” io dia midika hoe  “miankohoka”. Hitantsika izany ohatra ao amin’ny Genesisy 18.2. Ny teny grika miverimberina matetika ao amin’ny Testamenta Vaovao dia ny hoe “proskuneo”, ary milaza “mari-panajana” izany, na amin’Andriamanitra na amin’ny olombelona.

Mazava fa adidin’ny voary manan-tsaina rehetra ny mitsaoka an’Andriamanitra. Mitsaoka Azy ny anjely (Nehemia 9.6). Mitsaoka Azy ny olo-masiny. Ao amin’ny filazantsara mandrakizay, dia asaina ny olona hanome voninahitra an’Andriamanitra sy hiankohoka eo anatrehany (Apokalypsy 14.7). Ary tsy ho ela dia hiankohoka eo anatrehany ny zavatra rehetra etỳ an-tany (Zefania 2.11; Zakaria 14.16; Salamo 86.9; etsetra).
Fa raha miankohoka eo anatrehan’Andriamanitra ny anjely, satria mahalala Azy, ny olona izay mbola tsy nateraka indray koa dia hiankohoka eo anatrehany tsy ho ela, satria efa nahita ny herin’ny fitsaràny na te-hiaina eo ambany fahefan’ny Tompo Jesoa. Nefa tsy izany fivavahana ivelany izany ihany no tadiavin’Andriamanitra amin’ny olona. Ny tadiaviny dia ny fivavahana amin’ny fo sy fanajana vokatry ny fitiavan’ny olona an’Andriamanitra. Efa niresaka izany tamintsika tokoa Andriamanitra, ary ny Teniny no mampianatra antsika ny toetr’izany fivavahana izany, ny heriny ary ny toerana tokony hisy azy. Ao amin’ny Jaona 4, ohatra, dia miresaka amin’ny fomba tsotra sady mazava ny Tompo.

Ny tena toerana tokony hivavahana
Hoy ilay vehivavy Samaritana tamin’ny Tompo: “Tompoko, hitako fa mpaminany Ianao. Ny razantsika nivavaka teto amin’ity tendrombohitra ity, fa ianareo kosa milaza fa any Jerosalema no tokony hivavahana”.
Toy ny ankamaroan’ny olona amin’izao fotoana izao, dia tsy nitady afa-tsy izay hevitry ny olona izy. “Ianareo kosa milaza”. Tsy niteny indraim-bava akory momba ny sitrapon’Andriamanitra mikasika izany zavatra izany izy. Tsy tonga ao an-tsainy akory ny hanontany raha efa nampahafantatra ny heviny momba izany ny Tompo na tsia, ary raha efa nifidy toerana tatsy na taroa Izy. Tsy notondroiny mazava ve i Jerosalema? Azon’i Davida izany raha nankasitraka ny fanatitra nataony tany amin’ny famoloan’i Arona Andriamanitra (1 Tantara 21.28). Fantatr’i Solomona ny safidin ‘Andriamanitra raha nanomboka nanorina ny tempoly izy (2 Tantara 3.1). Rehefa vitan’io mpanjaka io ny fanorenana, dia nanome toky azy Andriamanitra fa tsara ny nataony ka hitoetra eo mandrakizay ny anarany (2 Tantara 7.16).

Mazava fa tena tsy mahalala mihitsy izay voalazan’ny Soratra Masina momba izany ilay vehivavy. An’iza anefa ny fahadisoana? Angamba manazava izany tsy fahalalany izany ny toerana misy azy hatramin’ny nahaterahany sy ny fiaviany. Saingy tsy mahafa-tsiny azy izany. Nilaza ho nanana fifandraisana tamin’ny Andriamanitr’i Jakoba izy, nefa tsy nahalala, ary tsy niezaka hahalala raha efa nanambara ny heviny momba izany io Andriamanitra io.
Afaka nampahatsiahy ny zavatra nataon’ny “razany” izy. Nandritra ny taon-jato maro, dia ilay tempoly teo amin’ny tendrombohitra Gerizima no ivon’ny toerana fanompoan’ny Samaritana; nefa tsy antony mitombina mihitsy izany hiamboana fa io tempoly io no tena toerana marina ivavahana. Marina fa nanaraka ny dian’ireo razany ity vehivavy ity raha nivavaka toy ny fanaon’izy ireo. Saingy mbola mipetraka ihany ny fanontaniana hoe: “Io ve no toerana voafidin’Andriamanitra hanatonan’ny vahoakany Azy sy hivavahany Aminy?”. Teny indraim-bava amin’ny tenin’Andriamanitra fotsiny, dia ny hoe: “Izao no lazain’i Jehovah”, dia ampy hanafoana izany heviny sy fomba fisainany ary fihetseham-pony izany.
Ary mihoatra noho izany: Raha toa aza ekena fa tena tsy nahalala na inona mihitsy izy momba ny fanambarana mikasika an’i Jerosalema, dia tokony ho hankasitrahan’Andriamanitra  ve ny fanompoam-pivavahana nataony teo amin’ny tendrombohitr’i Gerizima? Angamba maro tokoa ireo Samaritana resy lahatra an-kitsim-po fa tsara ny fomba fanatanterahany ny fanompoam-pivavahana. Nefa fanompoana toy izany ve dia azo ekena eo anatrehan’Andriamanitra? Mihoatra noho ny fanambaran’ny tenin’Andriamanitra ve ny sain’olombelona? Tsia ! Noho izany, dia lavin’ny Tompo Jesoa tanteraka ny zavatra nolazain’ilay vehivavy Samaritana: “Ianareo mivavaka amin’izay tsy fantatrareo; izahay kosa mivavaka amin’izay fantatray, satria avy amin’ny Jiosy ny famonjena”.

Zavatra telo no aharihary amintsika amin’izany fanambarana izany : 

1- Zava-doza, ary ratsy koa, ny manova ny zavatra efa nambaran’Andriamanitra momba ny heviny, ho toy ny lohahevitra azon’ny olombena ampiharana ny heviny manokana.

2- Ny fivavahana amin’Andriamanitra toy ny nataon’ireo razantsika dia tsy antoka mihitsy akory ilazana hoe tsara izany fomba ataontsika izany.

3- Na dia madio tokoa aza ny saintsika manao izany, dia tsy antony hankasitrahan’Andriamanitra izay ataontsika akory izany. Izay lazain’Andriamanitra ihany no misy lanjany, raha misy fanontaniana mipetraka. Ny hany adidin’ny zanak’Andriamanitra dia ny manaraka izay hevitr’Andriamanitra. “Ary raha misy olona manota, satria manao izay tsy tokony hatao ka mandika ny anankiray amin’ny didin’i Jehovah, nefa tsy fantany izany, ka mahameloka azy, (dia) mitondra ny helony izy” (Levitikosy 5.17).
Tsy miresaka an’i Jerosalema intsony ny Tompo. Asehony amin’ny fomba tsotra sady mazava ny fahamarinana mba hanambaràna zava-baovao aorian’izay.

Teo ambany lalàna , dia i Jerosalema no toerana tokony hivavahana, araka ny didin’Andriamanitra. Tatỳ aoriana anefa, dia tonga tetỳ an-tany ny Zanak’Andriamanitra. “Andriamanitra, Ilay naseho tamin’ny nofo” (1 Timoty 3.16). “Ny Zanakalahy Tokana, Izay ao an-tratran’ny Ray, Izy no nanambara Azy” (Jaona 1.18). “Tsy misy mahalala tsara ny Ray, afa-tsy ny Zanaka sy izay tian’ny Zanaka hanehoana Azy” (Matio 11.27). — Tsy tokony hisy akony amin’ny fomba hivavahan’ny olona amin’Andriamanitra ve izany? Tsy miorina amin’ny fahalalana an’Andriamanitra ve ny fivavahana?

Ny votoatin’ny fivavahana kristiana

Ao amin’ny Jaona 4.10 no efa anoroan’ny Tompo Jesoa amin’ny teny fohy ny toetry ny vanim-potoana vaovao, dia ny andron’ny Fiangonana.
“Raha fantatrao ny fanomezan’Andriamanitra sy Izay miteny aminao hoe: Omeo Aho hosotroiko, dia ianao no ho nangataka taminy, ka nomeny rano velona”.

“Ny fanomezan’Andriamanitra !” — Eto dia ahitantsika ny fanehoana feno ny amin’Andriamanitra. Tamin’ny andron’ny lalàna, dia tsy izay toetra Mpanome izay no nahafantarana an’Andriamanitra, fa Ilay Nitaky! Notakiany hanompo Azy ny olona, ary arak’izany fankatoavana ny didiny izany no hanomezany ny fitahiany. Nitoetra tao amin’ny aizim-pito Izy (Deoteronomia 4.11; 5.22,23; Salamo 18.12), izany hoe tsy naneho ny tenany Izy, fa nanafina ny tena maha-Izy Azy. Tsy hoe ratsy akory ny lalàna, fa mifanohitra amin’izany aza, masina, marina ary tsara izany. Ny olona anefa dia mpanota. Ary arakaraky ny hanindriana ny fitakian’ny lalàna no mampibaribary ny fahotan’ny olona. Raha marina, araka ny fanambaràn’ny sasany, fa ny lalàna no endrik’Andriamanitra, dia ho very tanteraka ny olona ary tsy hisy fanavotana intsony. Nefa tsy izany no marina. Ny lalàna — na dia nomen’Andriamanitra aza — dia tsy ny Tenan’Andriamanitra, na endrik’Andriamanitra. Fepetra ara-moraly ihany izy, izay mampiseho ny tokony ho fitondrantenan’ny olona mpanota manoloana an’Andriamanitra.

Andriamanitra dia fahazavana ary Andriamanitra dia fitiavana. Rehefa tafalentika ao amin’ny fahantrana mangitsokitsoka ny olona, dia an-tsitrapo sy amin’ny fahatanterahana tokoa no anoloran’Andriamanitra ny fanomezany. Ilay naneho tanteraka an’Andriamanitra tetỳ an-tany dia nilaza indray mandeha hoe: “Mahasambatra kokoa ny manome noho ny mandray” (Asa 20.35). Dia tsy ho hataon’Andriamanitra ve izay lazainy hoe “mahasambatra kokoa” izay?
Teo ambany lalàna — raha tsy nodikaina io lalàna io — dia Andriamanitra no Ilay mandray. Fa ao amin’ny Filazantsara kosa, dia Izy hatrany no Ilay mpanome. Ary mihoatra noho izany aza: Nomeny ny zavatra sarobidy indrindra taminy ary nomeny ho antsika olombelona izay tsy mendrika afa-tsy ny fahaverezana mandrakizay.
Ao amin’ny epistily ho an’ny Hebreo no anehoana mazava ny fahasamihafan’ny toerana nisy ny Isiraelita ambany lalàna sy ny kristiana. Ho an’ny Isiraelita, dia mbola tsy naseho ny làlana mankany amin’ny fitoerana masina indrindra (9.8). Ireo fanatitra natao dia tsy afaka nanala ny ota (9.9; 10.4,11). Ny mpisoronabe koa dia rakotry ny fahalemena ka tsy maintsy nanolotra fanatitra hanafaka ny ota ho an’ny tenany koa (5.3).
Ny kristiana kosa dia notanterahina ho mandrakizay (10.14) ary manana fieritreretana voadio (9.14). Noho izany, dia afaka miditra malalaka ao amin’ny fitoerana masina izy, satria efa triatra ny efitra lamba ary novohana ny làlana mankany amin’Andriamanitra. Manana mpisoronabe mitandrina ny tranon’Andriamanitra izy, Izay notanterahina ho mandrakizay (10.19-22; 7.28). Andriamanitra àry no Ilay Mpanome !

Tsy ho tanteraka anefa izany rehetra izany, raha tsy noho ny voninahitra sy ny fietren-tenan’Ilay Zanak’Andriamanitra, izay tonga tetỳ an-tany ka niaritra ny zavatra rehetra ho an’ireo mpanota izay fahavalony. Tsy fantatr’ilay vehivavy Izy; ny hany hitany dia Jiosy maha-te-ho tia fotsiny; fa tsy nieritreritra mihitsy izy hoe io no Tompo, ilay Andriamanitry ny lanitra sy ny tany, dia ilay Zanakalahy Tokana ao an-tratran’ny Ray. Raha nahatsapa izany izy, na dia kely fotsiny aza, dia ho nangataka taminy ary ho nomeny rano velona. Araka ny Jaona 7.39, ny rano velona dia sary maneho ny Fanahy Masina monina ao am-pon’ny mpino.
Ny hitantsika eto izany, dia ny fahasoavan’Andriamanitra, izay loharanon’ny zavatra rehetra, ary manaraka izany dia ny voninahitry ny Tenan’ny Zanaka sy ny fahatongavany amin’ny fietren-tena lalina tokoa teo anivon’ny olona tetỳ ambonin’ny tany.
Farany, dia hitantsika eto Ilay Zanaka izy tenany mihitsy, izay manome rano velona, dia ny Fanahy Masina, ho an’ireo fanahy mangetaheta, noho ny voninahiny manokana . Ireo zavatra ireo no fototra ilaina anatanterahana ny fanompoam-pivavahana kristiana.
Mitady mpivavaka Aminy ny Ray

“Mivavaka amin’ny Ray” — Angamba nanaitra ilay vehivavy tokoa izany, toy ny zavatra tena vaovao tanteraka! Isiraely dia zanak’Andriamanitra, ilay lahimatoa (Eksodosy 4.22), zanak’i Jehovah, ilay Andriamaniny (Deoteronomia 14.1); Andriamanitra no Rain’i Isiraely, ary Efraima no lahimatoany (Jeremia 31.9). Nefa tsy mbola nivavaka tamin’Andriamanitra amin’ny maha-Ray azy izy ireo; satria “Tsy misy mahalala tsara ny Ray, afa-tsy ny Zanaka sy izay tian’ny Zanaka hanehoana Azy” (Matio 11.27). Anisan’ny mandrafitra ny fivavahana kristiana izany zavatra izany: fahalalana an’Andriamanitra amin’ny fifandraisany amin’ny vahoakany amin’ny maha-Ray Azy, ary fivavahan’ireo vahoakany Aminy amin’izany maha-Ray azy izany. Natao ho an’ny tsirairay avy anefa izany fanambaràna izany: “izay tian’ny Zanaka hanehoana Azy”.
Izay nahazo izany fahalalàna izany dia tamin’ny alalan’ny Zanaka. “Ny Zanakalahy Tokana, Izay ao an-tratran’ny Ray, Izy no nanambara Azy” (Jaona 1.18). Rehefa nahatanteraka ny asany Izy, dia nampifandraisiny tamin’ny Ray ny olony: “Hiakatra ho any amin’ny Raiko sy ny Rainareo Aho”. Ary izany dia efa anjaran’ny mpino na dia mbola zaza vao aza izy. Ho an’ireo zaza amin’ny finoana, dia hoy ny apostoly: “Nanoratra taminareo ankizy madinika aho satria efa mahalala ny Ray ianareo” (1 Jaona 2.13; ampitahao amin’ny Jaona 17.2-3).
Mitady mpivavaka Aminy Andriamanitra. Fahasoavana re izany ! Tany Isiraely, ny lehilahy rehetra dia tsy maintsy nandeha in-telo isan-taona tany Jerosalema, mba hiankohoka eo imason’i Jehovah (Deoteronomia 16.16). Mandritra ny Fanjakana arivo taona, ny firenena rehetra eran-tany dia tsy maintsy hiakatra isan-taona any Jerosalema hiankohoka eo anatrehan’Andriamanitra.

Izay tsy manao izany dia hofaizina (Zakaria 14.16-19). Fa ny Ray kosa dia mitady mpivavaka marina Aminy, dia mpivavaka izay tsy manao izany amin’ny fomba ivelany fotsiny, fa amin’ny fony marina. Inona no lanjany omentsika izany zavatra tadiavin’ny Ray izany?

Mivavaka amin’ny fanahy sy ny fahamarinana

“Fa avy ny andro, sady tonga ankehitriny, raha ny tena mpivavaka hivavaka amin’ny Ray amin’ny fanahy sy ny fahamarinana; fa ny Ray koa mitady ny mpivavaka aminy ho tahaka izany. Andriamanitra dia Fanahy; ary izay mivavaka aminy tsy maintsy mivavaka amin’ny fanahy sy ny fahamarinana” (Jaona 4.23-24).

Hitantsika eto ny tena toetry ny fivavahana kristiana. Ny tena fivavahana marina dia tsy fanompoana manaraka fombafomba, sahaza ny tany; fa mifanaraka kosa amin’ny maha-izy Azy an’Andriamanitra, ary noho izany, dia manaiky fa efa maneho ny tenany tanteraka Andriamanitra.

Tsy misy olona tsy mpino afaka hivavaka toy izany! Satria ny fahateraham-baovao ihany no nahazoantsika fiainam-baovao, izay antsoin’ny Soratra Masina hoe “fanahy”. “Izay ateraky ny nofo dia nofo; ary izay ateraky ny Fanahy dia fanahy” (Jaona 3.6; Romana 8.16). Fivavahana ara-panahy izany, araka ilay olom-baovao, mifanaraka amin’ny maha-Izy azy an’Andriamanitra.

Nefa mety misy koa mpino tsy manana fiainam-panahy. Ny apostoly Paoly dia tsy afaka niresaka tamin’ny Korintiana toy ny amin’ny olona mandeha araka ny fanahy, satria nandeha araka ny nofo izy ireo. Tsy hoe “tao amin’ny nofo” izy ireo: toetrany talohan’ny niovany fo izany. Nefa na dia nateraka indray aza izy ireo, izany hoe manana ny fiainam-baovao izay “fanahy”, dia araka ny nofo ihany ny fizotrany sy ny fisainany, izany hoe toy ny fisainan’ny olona amin’ny maha-olona fotsiny azy.

Ny fanompoana nataon’i Isiraely dia araka ny tany sy voa-janahary ihany. Natao teo amin’ny toerana iray voafaritra izany, dia tao amin’ny tempoly tena kanto tokoa. Io fanompoana io dia efa voalamina hatramin’ny antsipiriany kely indrindra, ary ny olona nitafy ny akanjo faran’izay sarobidy sy narahin’ny mozika lafatra tokoa, dia afaka nanolotra izay tsara sy mihaja indrindra azon’ny tany omena. Tsy nisy zavatra ara-panahy mihitsy teo. Tsy nisy fepetra napetraka akory hoe ny mpisorona, ny mpihira na ilay mpanao fanatitra dia tokony ho nateraka indray. Nefa izany rehetra izany dia naorin’Andriamanitra tenany mihitsy, satria fanompoam-pivavahana natao tetỳ an-tany ho an’ilay Andriamanitra tsy mbola naneho ny tenany izany fa mbola niafina tao amin’ny haizina.
Nefa teo amin’ny hazofijaliana no nanafoanan’Andriamanitra ilay olona voa-janahary. Isika izay nateraka indray, izay nino ny Tompo Jesoa, dia efa maty niaraka tamin’i Kristy (Romana 6.8). Ny fizotrantsika dia tokony hifanaraka amin’ilay fiainam-baovao vokatry ny Fanahy Masina ao anatintsika tamin’ny fahateraham-baovao. Ary ny Fanahy Masina izay monina ato anatintsika no manome antsika ny herin’Andriamanitra ahazoantsika manao izany.

Noho izany, ny fivavahantsika dia tokony ho ara-panahy. Fepetra ara-moraly ilaina izany, ary tsy afa-miala amin’izany isika. Araka ny nolazain’ny Tompo Jesoa mazava ao amin’ny andininy faha-24, dia ny Fanahy Masina no hery isian’ny tena fivavahana kristiana marina.
Mifanaraka tanteraka amin’izany, dia tsy misy fombafomba ary tsy misy fankalazana andidiana antsika momba ny fivavahantsika. Mahagaga tokoa izany, indrindra moa fa ho an’ireo Isiraelita, dia efa voalamina hatramin’ny antsipiriany ny zavatra rehetra. Tsy fantatsika akory ny teny fisaorana nataon’ny Tompo tamin’ny nanorenany ny Fanasàn’ny Tompo. Tsy misy fitantarana ny fomba namakin’ny apostoly ny mofo. Tsy misy tonon-kira nohiraina tamin’ny andron’ny apostoly ka voatahiry ho antsika. Ny hany ataontsika dia ny manompo amin’ny Fanahin’Andriamanitra (Filipiana 3.3). Raha miverina amin’ny fombafomba tao amin’ny Testamenta Taloha isika ka mitady izay hampifanaraka izany amin’ny fivavahana kristiana, dia ariantsika ilay toetra maha-kristiana ny fivavahantsika, izany hoe ny fivavahana amin’ny Fanahin’Andriamanitra. 

Nefa tsy ho “amin’ny fanahy” ihany ny fivavahana, fa tokony ho “amin’ny fahamarinana” koa. “Inona no marina”, hoy i Pilato. Tsy fantany fa Ilay teo anoloany, nasiana satro-boninahitra tsilo, no fahamarinana. Ny fahamarinana dia izay nambaran’Andriamanitra momba Azy, ary ny Zanaka no nanambara an’Andriamanitra !

Amin’ny lafiny iray, dia nivavaka tamin’ny fahamarinana koa ny zanak’Isiraely; satria ny fanompoana nataony dia nifanaraka tamin’ny fanambaràna an’Andriamanitra tamin’izany fotoana izany, dia i Jehovah. Fa ankehitriny dia efa nambara tanteraka Andriamanitra, satria Ilay “Andriamanitra tonga nofo” no efa tonga tetỳ an-tany. Ary fahasoavana tsy hay lazaina no nahafantarantsika Azy. “Ary fantatsika fa tonga ny Zanak’Andriamanitra ka efa nanome antsika ny fahazavan-tsaina, mba ho fantatsika Ilay marina” (1 Jaona 5.20).
Marina fa mandeha miandàlana ny fahafantarana ny fahamarinana. Miasa ao anatintsika ny Fanahin’Andriamanitra, mba hitarika antsika ho any amin’ny tena fahamarinana. Nefa ny fahasamihafan’ny fahalalana izay misy eo amin’ny samy mpino dia kely dia kely tokoa raha oharina amin’izay misy eo amin’ny olona iray mbola tsy nateraka indray sy ny olona vao mino. Ny olona amin’ny maha-izy azy, amin’ny maha-tsy mpino azy, dia tsy afaka hahalala an’Andriamanitra mihitsy. (Amin’izany izy dia toy ny biby izay tsy afaka hahalala ny momba ny teknika sy ny filozofia). Amin’ny fahateraham-baovao no ahazoantsika fiainana vaovao izay fanahy ary amin’ny alalan’izany no ahafahantsika mahalala an’Andriamanitra. Izay no “fomban’Andriamanitra” (2 Petera 1.4). Ary ao amin’io fiainam-baovao io no iasan’ny Fanahy Masina izay monina ao anatintsika, ary Izy koa no herin’Andriamanitra mampifandray io fiainam-baovao io amin’Andriamanitra (Jaona 4.14). Ho an’ireo mbola zaza ao amin’i Kristy, dia izao no voalaza: “Fa ianareo kosa manana hosotra avy amin’Ilay Masina ka mahalala ny zavatra rehetra. Tsy noho ny tsy ahafantaranareo ny marina no nanoratako taminareo, fa noho ny ahafantaranareo izany” (1 Jaona 2.20-21).
Noho izany, dia afaka manatona an’Andriamanitra Raintsika isika. Noho ny herin’ny Fanahy Masina izay mampifandray ilay fiainam-baovaontsika amin’Andriamanitra no ahafahantsika mahita Azy sy misitraka Azy. Afaka ny hahita an’Andriamanitra amin’ny maha-Izy Azy ve isika ka tsy hitolagaga sy tsy ho te-haneho izany eo anatrehany ? Ny zanak’Andriamanitra rehetra izay tsy nijanona teo amin’ny fitahiana fotsiny, fa nanandratra ny masony hijery Ilay mpanome, dia samy mahalala fa tsy azo saintsainina akory izany. Ny voninahitry ny Ray, toy ny voninahitry ny Zanaka, dia lehibe indrindra hany ka kely loatra ny fontsika hahalala izay sombiny hitantsika amin’izany. Ary vao mainka koa aza isika tsy afaka hanambara izany amin’ny teny. Fa mivavaka “amin’ny fanahy” isika, ka noho izany, ny fivavahana dia tsy amin’ny teny miloaka ny vavantsika, fa amin’ny fihetseham-po ara-panahy miloatra avy ao am-pontsika.

Mbola misy fanontaniana iray mipetraka ihany: 

Aiza no tokony hivavahantsika ?

Tsy azo iadin-kevitra fa ny mpino tsirairay dia samy efa tokony hivavaka manokana. Ahoana moa no ahafahantsika mijery ny asa nataon’ny Tompo Jesoa, sy ny fitiavany, ary ny fahasoavan’ny Ray, ka tsy hisaotra sy hidera? Nefa izany zavatra rehetra izany dia hiarahantsika manana amin’ny zanak’Andriamanitra rehetra. Tsy rariny ve raha hitarika amin’ny fiaraha-mivavaka izany?
Ary rahoviana moa isika no tena voataona hivavaka, raha tsy rehefa tafavory hanambara ny fahafatesan’ny Tompo Jesoa ka mandray avy eny an-tànany ny mofo novakina sy ny divay naidina? Eo no ahitantsika ny fahatanterahan’ny asa nataony sy ny fitiavany. Ny fibanjinana ilay Zanak’ondry novonoina no hitarika antsika, any an-danitra, hankalaza Azy sy hiankohoka eo anatrehany (Apokalypsy 5). Ary toy izany koa etỳ an-tany.

Eny, marina tokoa fa mivory hanambara ny fahafatesany isika. Ny fankalazana ny Fanasan’ny Tompo dia tsy tena hoe fanompoam-pivavahana akory. Nefa raha mandeha ara-panahy ireo izay mandray anjara amin’izany, tsy afaka manao afa-tsy ny misaotra sy ny mivavaka izy ireo. Amin’izay fotoana izay vao tena lasa fanompoam-pivavahana ny fankalazana ny Fanasan’ny Tompo.

Afaka mitondra fiderana mendrika an’Andriamanitra ve ny olona iray? I Adama, talohan’ny fahalavoana, dia afaka nisaotra an’Andriamanitra noho ny hatsaram-pony. Fa ankehitriny kosa, dia efa nambara tanteraka Andriamanitra tamin’ny alalan’ny Tompo Jesoa. Raha fivavahana avo lenta toy izany no tanterahin’ny olona iray, dia midika izany fa ao amin’io olona io, dia efa tafakatra avo dia avo ny fiainam-panahiny ka mila hitovy amin’ny an’Ilay ivavahany.

Ao amin’ny 1 Korintiana 14 no ahitantsika ny momba ny fivavahana ataon’ny Fiangonana. Ao isika no mianatra hoe ahoana ny foto-kevitra ary iza ireo olona afaka mivavaka amin’Andriamanitra amin’izao fotoana izao. Fanampiny manan-danja tokoa izany amin’ny fahafantarantsika ny sitrapon’Andriamanitra. Hitantsika fa ny mihira sy ny misaotra ary ny midera no mandrafitra ny fanompoam-pivavahana, hatramin’ny fiandohany. Hitantsika koa fa tsy miankina amin’olona iray izany, fa amin’ny fandaminana sy ny asan’Andriamanitra ao amin’ny Fiangonana. Jereo indrindra indrindra ny andininy faha-12 ka hatramin’ny faha-17. Omen’ny Tompo lanjany ny fivavahana misy fisainana ataon’ny vahoakany.
Mivory ny olony, matoky fa ny Tompo irery ihany no manam-pahefana eo afovoan’izy ireo ary Izy irery ihany no mifidy izay tiany hampiasaina. Ampiharin’ny Tompo izany fahefany izany amin’ny alalan’ny Fanahy Masina monina ao amin’ny Fiangonana. Ny zava-dehibe, dia tsy hoe olona iray, na folo, na roapolo no manao ny fanompoana, fa ny Fanahy Masina no afaka miasa malalaka hampiasa izay tiany ka afaka mampiasa, raha te-hampiasa, olona iray, na dimy, na folo na mihoatra.

Iainano ve izany fomba fivavahana izany? Tsy ara-tsaina velively izany! Araka ny efa hitantsika rahateo, dia vokatra avy ao am-pon’ny olona mifantoka amin’ny Ray izany, dia Ilay Ray izay nanome ny Zananilahy Tokana ho azy ireo, mba ho faty teo amin’ny hazofijaliana, olona mibanjina ilay Mpamonjy, dia Ilay Zanak’Andriamanitra, Izay tia azy ireo sy nanolo-tena hamonjy azy.
Manao veloma finaritra anareo

